
URTZI URKIZU ADRIAN

LEZO, 1975

Kazetaritzan lizentziatua.

Lezoko Orratx! aldizkariaren sortzaileetako bat izan zen. 1996tik 2003ra bitartean kolaboratu zuen bertan. Oarso Telebista sortzeko prozesuan ere parte hartu zuen, eta bertako albistegietako zuzendaria izan zen 1998an. Euskaldunon Egunkaria-n erredaktore izan zen 1999tik 2003ra arte, orduan itxi baitzuten egunkaria.

Gaur egun Berria-n lan egiten du, erredaktore: 2003ko ekainean egunkaria sortu zenetik gaur arte kazetari aritu da bertan. Komunikazioari, kazetaritzari eta ikus-entzunezkoei buruzko gaietan espezializatuta dago. Euskarazko hainbat komunikabidetan egin ditu kolaborazioak.

Bi dokumental zuzendu ditu: No excuse! (Mikelazulo kultur elkarteari buruz) eta Euskaldunon Goya (Luis Goia zinema ekoizleari buruz).


 

 

ETBk 40 urte ditu, ondo beteak, gainera. Liburu hone-tan, lau hamarkadako ibilbide horren ikuspegi zabala eskaintzen digu Urtzi Urkizu kazetariak: telebista ezerezetik sortu zen “garai heroikoetatik” gaur egungo erronketara, adimen artifiziala kasu. Ikuspegi zabal horrek dokumentazio-lan sendoa du oinarri, baina batez ere egileak hainbat aritu eta adituri egin dien elkarrizketa sorta oparoa. Ahots-ugaritasunak eta Urkizuren kazetari-esku trebeak bizitasun handia ematen diote testuari. Beraz, irakurketa erraz eta atsegina da. Lan hau ez da, baina, informazio-, oroitzapen- eta iritzi-bilketa hutsa. Lerro artetik gailentzen da azken urteotan euskal gizartean sumatzen den kezka bat: euskarazko telebistak behar bezala erantzuten al die euskal komunitatearen egungo beharrei? Urkizuk aditu eta arituen proposamenak jaso ditu, eta hark ere egin ditu bereak liburuaren epilogoan.

Hitzaurrea, berriz, Itziar Ituñok idatzi du.

Liburu honek Eusko Jaurlaritzaren Kultura eta Hizkuntza Politika Sailaren laguntza jaso du.

Eragotzita dago, legeak ezarritako salbuespenetan izan ezik, obra honen edozein berregintza, komunikazio publiko edo moldaketa, aurrez jabetza intelektualaren titularren baimena eskuratzen ez bada. Eskubide horien urraketa jabetza intelektualaren aurkako delitutzat har daiteke (Kode Penaleko 270 eta hurrengo artikuluak). CEDRO erakundeak (www.cedro.org) babesten ditu aipatu eskubide horiek.

HITZAURREA

Gogoan dut Miramongo EITBren egoitzan sartu nintzen lehenengo aldia. 2000. urtea izango zen, eta ni neure burua euskalduntzen nenbilen AEK-n. Goenkale-rako castinga egitera nindoan, urduri, nire estreinatu berriko euskara apal eta dardartiagaz, eta lekuaren aktibitateak, erritmoak, jendearen arintasunak, bertoko energiak liluratuta utzi ninduten. Jendetza nonahi, ilarak kafetegian, langileak atzera eta aurrera… lan giro bizia! Mundu bat zabaldu zitzaidan begien aurrean, mundu euskaldun peto bat.

Zeinek esango zidan berton hamahiru urte luzez lanean arituko nintzela! Euskal giroan, euskarazko munduko fikziorik luzeenean, Goenkale-n. Euskaraz trebatzen, ikasten, fintzen, euskaraz beharrean… ze garai inportantea hura nire bizitzan! Lan baldintzak ez baziren be bereziki onak, eta gure eskubideen aldeko borroka baten murgilduta ibili ginen arren (hitzarmen baten alde eta soldataren zati handi bat diru beltzean ordaindua ez izateko, non eta telebista publiko batean kontratatutako ekoiztetxe batean). Halan da be, urrezko urteak izan ziren haiek. Udaro telesaio ezberdinetan parte hartzea be egokitu zitzaidan, Kilker dema, Ander eta konpainia, Teilatupean… eta egia bada be ETB1en, neurean, ETB2n baino gutxiago pagatzen zela, batek daki zertan oinarrituta edo zer okerreko ikuspegi politikoren pean… Zelango garai ederra izan zen, zelango oroitzapenak!

Duela gutxi, baina, itzuli nintzen Miramongo eraikuntza hartara elkarrizketa baterako, eta bestelako panorama topatu nuen.

Isilagoa, hilagoa, lau katu bueltaka, plato asko argia amatatuta, makillaje gelan makillatzaile eta ile apaintzaile bakarra, lehen jendez lepo zegoen kafetegia itxita. Triste! Utzia moduan. Giro faltan, jendez eskas. Samingarria izan zen! Non zegoen txalaparta bizi pozgarri hura? Gure hizkuntza salbatuko zuen sinergia hura, telebista hura? Arima ilundu zitzaidan. Porrot sentimendu itzelak gainditu ninduen. ETB1, gure itxaropen guztien gordelekuaren gaubeilan izango banintz legez.

Gure euskal kate publiko bakarrean jada ez da ia fikziozko istoriorik kontatzen, jada ez da ia edukia sortzen ez umeentzat, ez gazteentzat, jada ez da euskal aktoreontzako harrobi, ez da euskaldun berriontzat gure euskara traketsa hobetzeko gotorleku, audientzia alde eginda dago programazio errepikakor, erronkabako, distira gabeko horretatik, bizkarra eman dio euskaraz dugun kate publiko bakarrari; beraz, urrundu egin da euskara sustatzeko, indarberritzeko sortu zen katearen helburua, ia-ia helezin bihurtzeraino. Krisi ekonomiko batek izan omen zuen errua, baina krisi hura atzean geratu zen, eta benetako krisia agerian utzi zuen; izan be, funtsean, sosak alde batera utzita, estrategia falta, planifikazio falta dago, agintarien ausardia eta malgutasun falta sortzeko orduan, esperimentatzeko garaian, telebista egiteko modelo klasiko-rantzioetan gelditu dira urak, okerrago esango nuke, beste kate batzuetan egindako kontsumo errazeko kopia txarretan. Iparra galduta doa ETBren ontzia historiaren itsaso zabalean, noraezean, behin abiarazi zuen helmuga hura nonbaiten galduta, ahaztuta. Ez da helburua bete, ez, zoratu da timoia, eta badirudi aspaldi inork ez duela ontzia gobernatzen. Orain arteko kapitainek ez dute arriskurik hartu nahi izan, ez dute diru askorik gastatu nahi izan, herri hau sasigobernatzen duten erakundeek ez dutelako kulturan sekula sinistu, ez gure artistek dituzten gaitasun eraldatzaileetan. Ez dituzte inoiz serio hartu gure hizkuntzak nazioartean dituen aukerak, txikiagoak, garrantzibakoagoak ginelakoan. Eta ez da egia!

Aldatu dira garaiak telebista txikientzat, hori badakigu jakin. Sareak, plataforma enporio erraldoiak, eta bai, dena birplanteatu beharra dago, eredua, manerak, aliantzak. Nazioarteko ur zabaletara atera gara euskaldunok ETB den txalupa txiki eta zulatuan, eta marrazoz beterik dago, baina euskararen haizea beti izan dugu alde, bizkarrean bultzaka, ez da sekula oztopoa izan, aldrebes, munduari eskaintzeko daukagun bitxitasun bakarra dugu euskara, rara avis gara mundu globalizatuan. Bereziak gara, arraroak, hizkuntza zaharrenean egiten dugu berba. Loreak filma etortzen zait beti burura, New Yorken estreinatu eta hurrengo eguneko The New York Times-en argitaratutako zutabeak zioena. Pelikula gomendatzen zuen istorio ederragatik, interpretazio onengatik, baina, batez be, euskara den hizkuntza exotikoa entzuteko aukeragatik… eta etorkizunari aurre egiteko, ez desagertzeko, izaten jarraitzeko makilatxo magikorik ez daukagun arren, sinistu behar dugu geuk be gure txikitasun honetatik gauza handiak, ausartak eta hunkigarriak baditugula munduari kontatzeko gure hizkuntza exotiko honetan.

Aurrean daukazuen liburuak benetako kezka mahaigaineratzen du horren ildora. Gure herritik sortutako telebista publikoaren errebisio historiko eta kritikoa da, arduratsua, iparra topatu, estrategia finkatu eta gure ontzia helmugara iriste aldera.

Itziar Ituño

KRONOLOGIA BAT,
SARRERA GISA

Marilyn Monroe aktorea eta Joxe Migel Iztueta Lazkao Txiki bertsolaria jaio ziren urte berean, 1926an, Eskozian jaiotako asmatzaile batek telebista emankizun baten lehen erakustaldi publikoa egin zuen: John Logie Bardek bere laborategian bildu zituen zientzialari batzuk, Londresko Frith Street kaleko 22. zenbakian, eta Bill izeneko txotxongilo bat izan zen telebistako pantailan agertu zen aurreneko pertsonaia.

Faxistek Gernika bonbardatu eta milaka herritar hil zituzten urte berean, 1937an, telebista emankizunak hasi zituzten Frantzian. Amaitu zen 36ko gerra. Hasi zen Bigarren Mundu Gerra. 1941ean, Maite Ameztoi Kastorene jaio zen, Barnetxe baserrian, Bidarrain (Nafarroa Beherea). Kanaldude telebistak egun egoitza duen herri berean.

1950eko hamarkadan, kolorezko telebista garatzen hasi zen. Eta Espainian TVEk lehen emanaldia egin zuen, 1956an, zuri-beltzean. Frantziako bigarren kate publikoa 1964an abiatu zen; Espainian urtebete geroago sortu zen bigarrena, 1965ean.

Frantziako telebista publikoan, 1971n ekin zion Maite Barnetxek Euskal Herria Orai eta Gero euskarazko emankizunari. Hilero hamabost minutuko bi erreportaje egin zituen Barnetxek. Hark idazten zituen gidoiak, hark filmatu, aurkeztu eta editatu. Euskarazko telebistagintzan aitzindaria da Barnetxe, jaiotzez Maite Ameztoi Kastorene. 1985era bitartean, 300 emankizun egin zituen. Euskal Herriaren eta euskal kulturaren lekukotza paregabea dira 75 telebista ordu horiek.

Joxe Mari Iriondo ere aipatzekoa da. TVEko Telenorte-rentzat euskarazko hainbat saio egin zituen euskaraz 1970eko hamarkadan. Ezin zuen irudikatu Iriondok handik urte gutxira Euskal Telebistako zuzendari izango zenik –1985etik 1987ra–.

1982ko maiatzean onartu zuten Eusko Legebiltzarrean Euskal Irrati Telebista Herri Erakundea sortzeko legea. Handik gutxira, azaroaren 23an, Euskadi Irratiak emankizunak hasi zituen. Eta Urtezahar gauean, ETBk probako lehen emanaldia egin zuen. 1986ko maiatzean jaio zen ETB2: handik aurrera, ETB1 katea izan zen euskarazkoa; eta ETB2, gaztelaniazkoa.

1990ean, Euskadi Gazteak emankizunak hasi zituen. Urte berean, Euskaldunon Egunkaria jaio zen: bortxaz Guardia Zibilak itxia, 2003ko otsailaren 20an. Handik lau hilabetera sortu zen Berria.

2008. urtean, ETB3 sortu zen. 2014an jaio zen ETB4.

2023ko irailaren 15ean, EITBren eskutik, Primeran streaming plataformak bideari ekin zion.

2023ko martxotik azarora egin ziren liburu honetarako elkarrizketa guztiak. Elkarrizketatu guztiak zerbaitetan ados baldin badaude, honexetan daude: 40 urtean oso modu nabarmenean aldatu direla euskal gizartea eta ikus-entzunezkoen mundua. Elkarrizketatuetako bat, Izaskun Rekalde, Pantailak Euskaraz mugimenduko lehendakari eta bozeramailea izan zen. 2023ko ekainaren 14an hil zen Rekalde, gaixotasun larri baten eraginez. Rekalderekiko oroitzapen sentitu bat jasoa gelditzen da lerro hauetan.

2026an, mendeurrena beteko da John Logie Bard eskoziarrak telebistako lehen emankizuna egin zuenetik, Londresen. Lazkao Txikiren eta Marilyn Monroeren jaiotzen mendeurrena ere izango da.

BBCk espero du 2030erako itzaltzea lurreko telebista digitaleko emankizunak. Only digital prozesuari ekitear daude Erresuma Batuan, hau da, soilik digitalean emititzeari. Bide berean, Delphine Ernotte Frantziako telebista publikoko presidenteak (Baiona, 1966) adierazi du horretarako prestatzen hasiak direla.

Gero eta ahots gehiagok diote telebista konbentzionala desagertu egingo dela urte batzuen buruan. Eraldatze hori noiz eta nola gertatuko den ez dago oso argi. Baina ulertzen badugu irudia eta soinua agertzen diren pantaila bat dela telebista, orduan pentsatzekoa da telebistak aurrerantzean ere jarraituko duela. Beste molde batean, nahi bada. Eta telebistak euskaraz izango al du etorkizunik? ETBk? Euskal Telebistaren iraganaren eta geroaren gaineko beste galdera batzuekin batera, horri erantzun nahi dio Txoria hodei artean liburuak.

Etorkizuna iraganean dago. Iragana etorkizunean.

Urtzi Urkizu


1

IRAGANARI SO: ETB-REN
HASTAPENAK

EUSKO JAURLARITZAK EITB SORTU ZUEN

Kataluniatik Euskal Herrira telefono deia, 1983ko urtarrilaren 1ean:


–Zer moduz atera da?

–Ondo.

–Guardia zibilik agertu al da?

–Ez.

–Orduan, hurrengoan gu!



Luis Alberto Aranberri Amatiño kazetariak kontatu du pasadizoa. Frankismo garaian Zeruko Argia-n kazetari lanetan hasitakoa, Amatiño oso garrantzitsua izan zen ETBren lehen bi hamarkadetan. ETBko albistegiak martxan jartzen aritu zen, eta albistegien zuzendari izan zen 1983an eta 1984an. ETBko zuzendari izendatu zuten gero, 1985eko azaroan dimisioa eman zuen arte. 1991tik 1999ra zuzendari izan zen berriz; haren eta Joxe Mari Oterminen eskutik estreinatu zuen ETB1ek Goenkale telesaila, 1994an.

Ondo gogoratzen du nolako giroa zegoen Euskal Herrian ETBren probako lehen emankizunaren aurretik. “ETB sortu baino zortzi urte lehenago, Euskal Komunikabideen Astea antolatu genuen Eibarko [Gipuzkoa] Arrate kultur elkartean, eta euskaraz behar genituen hedabideak aztertu genituen. Bagenekien euskararen normalizazioak, administrazio publikoaz eta irakaskuntzaz gainera, hedabide aproposak behar izango zituela”. 1979an, Gernikako Estatutua onartu zen; 19. atalean, hedabideak sorrarazteko ahalmena dago jasoa. Amatiñok azaldu moduan, EAJk 1980ko Eusko Legebiltzarrerako hauteskunde programan sartu zuen hedabide propioak sortzea. Hauteskunde horiek EAJk irabazi zituen: 25 legebiltzarkide lortu zituen; HBk, 11; PSOEk, 9; EEk, 6; UCDk, 6; APk, 2; eta EPK-k, 1.

Carlos Garaikoetxea izendatu zuten lehendakari. Eta Ramon Labaien, Kultura sailburu. Iñaki Agirregomoskorta ETBko artxiboko arduradun ohiak Así nació la televisión del País Vasco liburua eman zuen argitara 2020an, Alberdaniarekin. Haren aburuz, politikoki Garaikoetxea eta Labaien izan ziren ETB sortzeko pertsona funtsezkoak. Jaurlaritza berria pausoak ematen ari zen. Labaien Espainiako Gobernuko Rafael Arias-Salgadorekin negoziatzen ari zen. “TVEn saio batzuk euskaraz egin nahi zituzten, baina Telenorte-k ez zuen ezer egin”, gogoratu du Agirregomoskortak.

Aldi berean, Euskal Herriko gizartean ahoz aho zabaltzen hasi zen euskarazko telebistaren ametsa. Agirregomoskortaren arabera, herrian eskaera bazegoen. “Ilusioa ere bazen. Ikusten zen telebistak lagundu egingo ziola euskarari. Ondotik, argi ikusi da lehen urteetan ETB oso garrantzitsua izan zela euskararentzat”.

Euskal gizartean zegoen giroaren adibide esanguratsu bat, beste hauxe: Euskal Herrian Euskaraz taldean beldur ziren sortzear zen telebistan euskararen lekua ez ote zen mugatuko garai hartako prentsa elebidunean zeukan lekura. “Hau da, ehuneko eskas batera”, dio Kike Amonarriz soziolinguistak –ondotik makina bat saio aurkeztu eta zuzendu zituen ETBn–; 1980ko hamarkadaren hasieran, Euskal Herrian Euskaraz-en zebilen. “Egokitu zitzaidan eskakizunak biltzen zituen gutun bat entregatzea [EHEren izenean] Jaurlaritzako Kultura sailburu Labaieni, eta esan zigun kanpaina indartsuagoa behar zuela eta prest zegoela kartel handiagoak eta koloretsuagoak ateratzeko dirua emateko”. EHEkoak eta Jose Luis Alvarez Enparantza Txillardegi harekin harremanetan jarri ziren, eta Labaienek berak eman zien dirua EHEkoei kanpainako materiala ordaintzeko. Joseba Alvarez EHEko arduradun nazionala zen, eta gogoan du zer gertatu zen: “Labaienek laugarren kanala jarri nahi zuen martxan, euskarazkoa, Eusko Jaurlaritzatik eta Madrilen mende ibili beharrik gabe. Baina tirabirak zituen Espainiako ministro batekin. Gainera, adierazpen batzuk egin zituen aipatuz ETB Gabonetarako izango zela prest”. EHEkoek, adierazpen horri heldu, eta Gabonetarako telebista euskaraz! lelopean egin zuten kanpaina. Hainbat mobilizazio egin zituzten; tartean, manifestazio handi bat Donostian. “Euskal Herri osoan egin genuen kanpaina. Labaieni komeni zitzaion kaleko presioa izatea, eta horregatik lagundu zigun”. EHEkoek eta Labaienek Lakuan egiten zituzten bilerak, sailburuaren bulegoan.

Bestalde, Agirregomoskortaren arabera, “borrokak” izan ziren Labaienen eta Jose Maria Makua EAJko Bizkaiko legebiltzarkidearen artean, Makuak TVEn programak egin nahi zituela eta. Labaienek buruan zuen bizkor sortzea ETB, “euskaraz jardungo zuen telebista”. EAJko beste hainbatek, ordea, bi hizkuntzako telebista bat nahi zuten sortu.

Beste bi pertsona garrantzitsu aipatu ditu Agirregomoskortak, bi ingeniari: Juan Jose Azurza eta Josu Zubiaur. “Zubiaurrek eraman zituen aurrera obrak”. Telebista 1983tik aurrera izango zena, bestalde, Azurzak diseinatu zuen, Hanburg Studiorekin batera (Alemania).

Proiektua garatzen ari ziren Jaurlaritzan. Eta 1982ko maiatzaren 20an, Eusko Legebiltzarrak Euskal Irrati Telebista Herri Erakundea sortzeko legea onartu zuen, aho batez. Amatiñok nabarmendu du lege horrek bi helburu zehazten dituela: herritarren informazio eta esku hartze politikoa bideratzea, eta hezkuntza sistemaren eta euskal kulturaren sustatzaile izatea, betiere euskara gogoan hartuta. Lege horrek bere horretan jarraitzen du 42 urte geroago, nahiz eta lau hamarkadatan dena aldatu den.

1982ko ekainaren 30ean, EITBko aurreneko administrazio kontseilua osatu zen. Administrazio kontseilu horrek Josu Zubiaur izendatu zuen zuzendari nagusi, uztailean. Zubiaurrek gutxi iraun zuen, eta Andoni Areizaga izendatu zuten EITBko zuzendari nagusi 1982an bertan.

ETBren lehen emankizunak hasi aurretik gertatutakoak gogoan ditu Luis Mendizabal kazetariak –ETBko lehen urteetan erredaktore burua izan zen, eta ondotik hainbat saio aurkeztu zituen garai desberdinetan–. Kontatu duenez, bazen Jaurlaritzak sortutako eskola bat telebistan arituko zirenak trebatzeko, eta EAJk beste telebista eskola bat sortu zuen Bilboko Portuko Markesaren kalean; kontuan hartu behar da aurretik Donostian irrati-telebista eskola bat antolatu zela eta 1980ko hamarkadako lehen urteetan profesional ugari trebatu zirela ikus-entzunezkoetan.

Bikoizketan ere, bidenabar, ari ziren profesionalak trebatzen: ETB emititzen hasi zenerako, bi bikoizketa enpresa zeuden: Eresoinka Gipuzkoan eta Galdakao Studio Bizkaian.

Bestalde, ETBko langile eta arduradunen trebakuntzaren azken fasean, garrantzitsua izan zen Alemaniako Hanburgora egindako bidaia eta han jasotako formakuntza. Mendizabalen arabera, Xabier Arzalluz EAJko Euzkadi Buru Batzarreko presidenteak pertsona batzuk bidali nahi zituen Hanburgora, eta Garaikoetxea lehendakariak, beste batzuk. “Arzalluzek bidali nahi zituen batzuk kanpoan gelditu ziren une hartan. Lakuan sartu zirenak joan ziren Hanburgora. Gero etorriko zena han nabari zen: telebista eta komunikabide publikoak ulertzeko modu diferenteak”. Mendizabal bera ere Hanburgoko ikastaro hartara joan zen; egun batzuk lehenago, utzi egin zuen El Diario Vasco egunkarian zuen lana. “Telebista publiko baten sorrera bizitzea utzi ezinezko tentazioa edo eskaintza zen”. Bi talde joan ziren Hanburgora: batean, teknikariak eta kazetari gazte batzuk zeuden, Iñaki Beobideren ardurapean; beste talde batean, hamar lagun zeuden, tartean Mendizabal eta Amatiño, eta telebistan ardurak izango zituztenetako batzuk. Han zen Martin Ibarbia ere –ETBko programazio buru izan zen 1982tik 1985era–. Amatiñok zera oroitu du: “Aholkulari alemanek zehatz-mehatz jakin nahi zuten zer eratako telebista egin nahi genuen, ahalik eta ekipamendurik egokienak baliatzeko, beharrezko lan orduak finkatzeko eta egitasmoari zegozkion aurrekontuak proposatzeko”. Ibarbiak eta Amatiñok idatzi zuten lehen programazio zirriborroa, Hanburgon bertan. 42 profesionalek egin zuten trebakuntza ikastaroa Alemanian.

ETBko hainbat kide Alemanian, 1982an, trebakuntza-ikastaroak zirela eta. Ezker-eskuin, Luis Mendizabal eta David Barbero, erredaktore buruak; Juan Karlos Loroño, teknikari burua; J.J. Cuadrado, barne-kudeatzailea; Iñaki Beobide, produkzio-burua, eta Amatiño, albistegietako zuzendaria. AMATIÑOREN BILDUMA

Hanburgotik bueltan, aste gutxi falta ziren ETBren probako lehen emisioa egiteko. Argi zegoen Amatiño arduratuko zela albiste zerbitzuez. Eugenio Iriondo arduratuko zen teknika eta mendiz mendiko sareaz, eta Josu Erguin kanpoko produkzioaz.

ETBren lehen emanaldi horren aurretik, Euskadi Irratiak 1982ko azaroaren 23an hasi zituen emankizunak. Bingen Zupiria Eusko Jaurlaritzako Kultura eta Hizkuntza Politikako sailburuak –ETBko zuzendaria izan zen 1999tik 2009ra, Andoni Ortuzar EITBko zuzendari nagusi izan zen garaian– nabarmendu du ETBren sorreraz ezin dela hitz egin gainerako proiektutik bereiz balego bezala: “Proiektua EITB zen. Sorrera kanpotik ikusi nuen nik, baina Euskadi Irratiaren hasiera izan zen lehen inpaktua”. Irrati eta telebista publikoa jaiotzen ari zen.

Iritsi zen 1982ko Urtezahar gaua, eta ETBk lehen emankizuna egin zuen. 154 minutu iraun zuen: 79 euskaraz, eta 75 gaztelaniaz. Elene Lizarralde eta Mari Jose Insausti aurkezle hasieran, euskaraz. Tartean, Garaikoetxea lehendakariaren mezua. Euskarara bikoiztutako marrazki bizidunak. Baina baita gaztelaniazko mahai inguru bat ere, Luis Mendizabalek gidatuta, Hego Euskal Herriko egunkarietako zuzendariekin –denak gizonak–.

Elene Lizarralde eta Mari Jose Insausti, 1982ko Urtezahar gaueko lehen emanaldian. ETB

Amatiñok ohartarazi du: “Zenbaitek nolabaiteko kondaira goxoa nahiago izan arren, 1982an ETB ez zen prestatu soil-soilik euskaraz izateko, elebiduna izateko baizik. Hainbatek uste du ETB euskaraz baino ez zela sortu eta gero erabaki politiko maltzurren bati otu zitzaiola traizioa egin eta gaztelaniaz emititzeari ekitea. Baina hori guztia funtsik gabeko asmakizuna da”.

HAUSTURA EAJ-REN BARNEAN: EAJ ETA EA

EAJren barnean eztabaida gogorrak izan ziren, askotarikoak. Eztabaida bat zen ea ETBk nolakoa izan behar zuen. Zupiriak zera dio: “Beti entzun izan dut Labaienek euskaraz bakarrik ariko zen komunikazio talde baten apustua egiten zuela, baina baziren EAJren barnean talde hori bi hizkuntzatan aritzea nahi zutenak”.

Mendizabalek gogora ekarri ditu EAJ barnean zeuden ikuspegiak: “Arzalluzek bere interesak zituen; bere jendea sartu nahi zuen. Arzalluzek oso ondo zekien nolako eragina duten komunikabideek gizartean, eta are gehiago diktadura batetik irten eta lehen urratsak egiten ari zen gizarte batean. Garaikoetxea eta Labaien ez ziren santuak, baina haien lehentasuna zen komunikabide publikoak sortzea, eta logika horren arabera errespetatzea. Arzalluz eta haren ingurukoak alderdikoiak ziren, eta publikoa ez zitzaien inporta”. Kazetariaren iritziz, ETBko albistegietako arduradunak beti izan dira “EAJren ingurukoak edo alderdiaren bedeinkazioa dutenak”. Gaineratu du hori ez dela aldatu: “Okerrena da gaur ere berdin jarraitzen dutela. EITBren eta Jaurlaritzaren artean, kargu nagusiak alde batetik bestera txandakatzen dira. Arzalluzen mezua zera zen: ‘Gure telebista’”.

Mendizabalen arabera, 1982an sortu eta hurrengo urtean emititzen hasi zen ETB hura “telebista publiko modura” jaio zen, “bai legez eta bai testuinguru hartan euskal gizarteak eskatzen zuen modura”. Garai hartan, Europako telebista ia guztiak publikoak ziren, eta euskaldunena ere hala jaio zen. “Baina urte gutxi iraun zuen eredu eta bokazio hark, eta, pixkanaka, ETBk telebista publiko izateari utzi zion, eta gobernuaren telebista bihurtu zen”. Gaur egun hala dela kritikatu du Mendizabalek: “Eusko Jaurlaritza osatzen duten alderdien telebista da gaur ETB. EAJk eta PSE-EEk euskal telebista publikoa lapurtu diote euskal gizarteari, eta, gaur egun, Jaurlaritzan dauden alderdi politikoen propaganda telebista da, batez ere albistegien arlo guztietan”.

ETB sortu berritan, bestalde, desadostasun nabariak izan ziren Eusko Jaurlaritzako lehendakariaren (eta haren ingurukoen) eta EAJko Bizkaiko arduradunen artean. Arzalluz kexu mintzatu zen alderdiko kideekin egindako bilera batean, Jaurlaritzako ordezkari batzuek ez ziotelako kasurik egiten alderdiari. Adibidetzat jo zuen ETBn EEko, HBko eta ESEIko jendea sartu zutela. Arzalluzek, ordea, EAJko jende gehiago sartu nahi zuen.

Agirregomoskortak funtsezko gertaera bat gogoratu du: “Andoni Areizaga EITBko zuzendari nagusia kargutik kendu zuten 1985ean, Jose Maria Gorordo jartzeko. Bizkaiko EAJren boterea nagusitu zen, eta aintzat hartu behar da Bizkaian euskara ez zela Gipuzkoan bezain garrantzitsua”. Mendizabalek, ildo beretik: “Alderdia eta Jaurlaritza, Arzalluz eta Garaikoetxea. Bi indar eta bi erakunde desberdinen arteko borrokak eta zauriek bete-betean harrapatu zuten ETB”.

Nahiz eta Eusko Alkartasuna alderdia 1986an jaio zen ofizialki, aurretik agerikoa zen EAJren barneko zatiketa. Gertaera batzuk, errenkadan, honatx: alderdi barneko zatiketaren adibide publiko bat izan zen Garaikoetxeak eman zuen prentsaurreko bat, 1984ko urtarrilaren 3an: “Inoiz ez naiz izango desadostasunaren sagarra”. Bere burua alderdiaren zerbitzuan jarri zuela esan zuen lehendakariak, baina kritika agerikoak eginda. Iritsi ziren 1984ko Eusko Legebiltzarreko hauteskundeak, Garaikoetxea hautagai, eta EAJk gora egin zuen: 25 legebiltzarkidetik 32ra pasatu zen. Garaikoetxeak jarraitu zuen lehendakari, baina ez luze, urte bereko abenduaren 18an dimisioa eman baitzuen. Luis Iriondo zen ETBko zuzendari lehen hiru urte haietan, eta dimititu egin zuen Garaikoetxeak lehendakaritza utzi zuenean. Amatiño jarri zuten orduan ETBko zuzendari. Bestalde, Jose Antonio Ardanza izendatu zuten lehendakari 1985eko urtarrilean. Areizaga zen EITBko zuzendari nagusia, baina udazkenera arte; EITBn etenik gabeko greban zeuden langileak, eta hori izan zen Areizagaren dimisioaren arrazoietako bat. Ez bakarra; Areizaga EAra joan zen hurrengo urtean, Garaikoetxearekin. Gorordoren garaia iritsi zen orduan.

ETBko albistegietako lantaldea, 1982ko azaroan. Ezkerretik lehenengoa, Luis Alberto Aranberri Amatiño. Eskuinetik lehena, berriz, Luis Mendizabal. AMATIÑOREN BILDUMA

Gorordorekin, Amatiñok gutxi iraun zuen zuzendari karguan. 1985eko azaroan, Amatiñok dimisioa eman zuen, langileen orduko grebaren inguruan izan zituen desadostasunengatik –Joxe Mari Iriondok hartu zuen haren kargua berehala–. Dimisioa zergatik eman zuen gogoratu du Amatiñok: grebalarien lan afera bat izan zela. “Gorordo grebalarien ordezkariekin bildu zen, eta arazoa konpondu zuen –goi mailako zenbait teknikariren kategoria kontua tartean–, denok ere hori egia ez zela genekien kontua izan arren, ez ikusiarena egin eta ontzat emanez”. Ordurako, Areizaga ez zegoen. “Eta uste izan nuen, egia ez zenari amore emateaz gainera, nirekin kontatu gabeko erabaki hark nire ordu arteko zuzendari agintea ezeztatzen zuela”.

Esan bezala, 1986an jaio zen Eusko Alkartasuna; 1986ko azaroaren 30eko hauteskundeetan, EAJk 17 legebiltzarkide lortu zituen, eta EAk, 13. PSEk 19 legebiltzarkide eskuratu zituen; HBk, 13; eta EEk, 9.

Amatiñoren ustez, EAJren eta EAren arteko banaketak ez zuen eraginik izan ETBn eta telebistaren kontrolean: “ETB Iurretan zegoen arren [Bizkaia], ez zen eta ez da Bizkaiko egitasmo bat, Euskal Herri osokoa baino”.

Badira, hala ere, EAJ-EA zatiketan kaltetuak gertatu zirenak. Ibarbiaren lekukotza: “Ni EA alderdian gelditu nintzen. Nirekin ETBk ez zuen ezer fakturatu bolada luze batean. EAkoei ez zieten kasurik egiten; kostatu egiten zen muturra sartzea”. Handik bolada batera, Ibarbiak Orio Produkzioak ekoiztetxea sortu eta ETBrentzat saioak egiten hasi zen. Baina ez zitzaion erraza suertatu aurrera egitea.

